
ТАТАР ТАБЫШМАКЛАРЫНДА ПАРЛЫ СҮЗЛӘР КУЛЛАНЫЛЫШЫ

(09-04-29406 а/В/2009 (РГНФ) номерлы гран кысаларында язылды
Табышмаклар – халык авыз иҗатының вак төрләреннән берсе. Ул – табигать дөньясындагы, халыкның тормыш-көнкүрешендәге барлык җанлы һәм җансыз әйберләрне һәм күренешләрне, исемнәрен атамыйча, читләтеп сурәтли торган я булмаса шаян сорау, хәйләле мәсьәлә рәвешендә төзелгән, күп вакытта шигъри формага салынган кечкенә күләмле фольклор әсәре. Табышмаклар, үзләренең афористик кыскалыклары, конкрет сурәтлелекләре һәм эчке-тышкы рифмага бай булулары белән телгә, хәтергә тиз алынып, озак саклана алалар. Катлаулы һәм озын әйтелешле булганнары сирәк.
Рус тел белемендә табышмакларның жанр үзенчәлекләренә В.В. Митрофанова, В.П. Аникин, казах табышмакларының лексик-стилистик үзенчәлекләренә Ж.Д. Адамбаева, удмурт табышмакларының башка фольклор жанрлары белән бәйләнешенә Т.Г. Перевозчикова, мари табышмакларына А.Е. Китиков кебек галимнәр игътибар иткән. 

Татар халык табышмакларының морфологик, лексик һәм синтаксик үзенчәлекләре аз өйрәнелгән. Аларның кайбер лексик билгеләре турындагы мәгълүматны Н.Исәнбәт, Х. Мәхмүтов хезмәтләрендә күзәтергә мөмкин. Әлеге галимнәр табышмакларның шигъри әсәр булуларын күздә тотып, ритм һәм рифма оешу үзенчәлекләрен, аларны җыю, өйрәнү тарихын һәм башкаларны тикшерә. 

Татар табышмакларында урын алган сүзләрне төзелеше ягыннан анализлау шулай ук шактый кызыклы нәтиҗәләр ясарга ярдәм итәчәк. Бу мәкаләдә табышмаклардагы парлы (куш) сүзләрне барлау күздә тотыла.  
“Парлы яки куш сүзләр ясалышы ягыннан төрки телләрдә оригиналь һәм киң таралган. Куш сүзләрнең компонентлары үзара тигез хокуклылар, тезүле бәйләнгәннәр, грамматик яктан бер-берсенә бәйле түгелләр” [1, 37]. Без Нәкый ага Исәнбәт төзегән табышмаклар җыентыгындагы парлы сүзләрне туплап анализладык. Игътибарыгызга түбәндәге нәтиҗәләрне тәкъдим итәбез:

1. Татар халык табышмакларында күзәтелгән парлы сүзләрнең күбесе исем сүз төркеменә керүе ачыкланды. Мәсәлән, айга-көнгә, чит-чите, тирә-якка, тавышы-тыны, колак-бит, әкәм-төкәм, корт-копшаңгы, тал-таяк һ.б. Әлеге сүзләр түбәндәге табышмакларда күзәтелә: Айга-көнгә күренмәс (106, күләгә); Чит-чите – таллык, уртасы – сазлык, керсәң – батарсың, чыгалмый ятарсың (179, күл); Беркемгә дә күренмичә җыр көйләргә ярата, көзге сары яфракларны тирә-якка тарата (226, җил); Ялман уты ялтырык, тавышы-тыны юк (293, аҗаган); Дүрт канат, алты аяк, аны белмәгән кешенең аркасына – тал-таяк (595, җил тегермәне, ташлары, канатлары). 

Парлы исемнәр арасында түбәндәге темаларга караган сүзләр урын алган: 

а) кеше организмы: колак-бит, авызы-борыны, итең-тәнең, аягы-кулы, һ.б. Мәсәлән: Урамга чыксаң сырыша, төрткәләргә тырыша, колак-битне чеметә, юлны биткә себертә, гармунсыз да биетә (340, буран, өермә, көрт); Казаннан килгән туп, авызы-борыны юк, тышы таш, эче боз, үзе кып-кызыл, күлмәге яшел (617, карбыз); Тумарлаган туп кына, аягы-кулы юк кына (643, кавын)

ә) кеше һәм аны чолгап алган дөнья:  җил-давыл, һ.б. Мәсәлән: Озын колга башында кызыл чыпчык утыра, җил-давыллар булдисә, очамын дип утыра (608, алма); 

б) хайван, кош-корт исемнәре: әкәм-төкәм, корт-копшаңгы, һ.б. Мәсәлән: Озын таяк башында әкәм-төкәм утыра, бүген дә юк, килмәсәләр, китәм диеп утыра (423, колмак); Корт-копшаңгы тибрәнер, алтын капка ачылыр (501, солы бәрчәсе яралу);

в) ризык атамалары: бал-шикәр, һ.б. Мәсәлән: Түгәрәк тәнле, бал-шикәрдән тәмле (622, карбыз)

г) корылма атамалары: тәрәзә-ишек, һ.б. Мәсәлән: Тәрәзә-ишек уймаган, эчен кемдер буяган (631, карбыз).

д) кием-салым атамалары: туфли-итек һ.б. Мәсәлән: Бәни, бәни, бәни икән, бәни безгә килгән икән, бәни безгә килгән чакта, туфли-итек кигән икән, туфли-итек эчендә тартмалы хат килә икән (780, мәк). 

Табышмак текстларында сыйфат сүз төркеменә карый торган парлы сүзләр дә күзәтелде: канатсыз-йонсыз, аяксыз-кулсыз, чатлы-чутлы, аллы-гөлле, йомры-йомры,  катлы-катлы, түгәрәк-түгәрәк,  яссы-яссы, кәкре-бөкре. Мәсәлән: Канатсыз-йонсыз – үзе оча (213, җил); Аяксыз-кулсыз капка ача (216, җил); Өй түбәсендә - чатлы-чутлы тимер чыбык (267, яшен); И әлем чук, әлем чук, аллы-гөлле яшел чук, өй түбәмә элгән чук (282, салават күпере); Түгәрәк-түгәрәк шар кебек, кызыл-кызыл кан кебек, әчедер дә татлыдыр, йотыйм дисәм, ташлыдыр (648, чия); Катлы-катлы катламан, катланадыр катласам (710, кәбестә); Йомры-йомры йомры төймә, йомры гына кызыл төймә, төймәләре салынган, кызлар аңа ялынган (675, җир җиләге); Кәкре-бөкре бөтен кырны бетерде, өйгә кайтты – ел ятты (531, урак).

Парлы (куш) фигыльләр татар телендә артык күп түгел. Татар теленең аңлатмалы һәм тәрҗемәле сүзлекләрендә иллегә якын шундый сүз теркәлгән [4, 22]. Табышмакларда да алар тагын да азрак. Мәсәлән: чаба-йөгерә, чаптым-юндым, каргый-тирги, ормый-сукмый, алдым-талдым. Аягы юк, чаба-йөгерә, бер дә тик тормый (163, елга); Чаптым-юндым, өч почмаклы келәт куйдым (492, карабодай); Бере керә, бере чыга, ардым-талдым дияләр (593, җил тегермәне, ташлары, канатлары), Ормый-сукмый, кешене җылата (735, суган, аны турау); Караулы агач башында бакыр комган утыра, танавына кан тулган, каргый-тирги утыра (656, балан) кебек табышмакларда очрады.

Парлы (куш) рәвешләр, саннар, алмашлыклар табышмаклар өчен хас түгел. Алар сирәк кулланылалар. Табышмакларда кичә-көндез, иртә-кич һ.б. рәвешләр табылды: Ай китте дә ел китте, кичә-көндез юл китте, ни юлы өзелмәде, ни үзе өзелмәде (172, елга); Ак чалмалы муллалар иртә-кичен аллалар (411, такыя башлы курайлар). Анда-монда, нинди-нинди алмашлыклары күзәтелде: Яссыдыр, йомырыдыр, итең-тәнең тырмалар, кан имәргә бик әвәс, анда-монда юргалар (894, бет); Нинди-нинди җануар, кырык төрле тәне бар, үзенең дә исме шул (948, кыргаяк).

Табышмаклар теленә парлы (куш) ымлыклар да ят. Бары тик ай-һай, ах-ти кебек ымлыклар гына очрады: Тышы сары, эче ак, ай-һай күңел ләззәте, ерактан торып җылыта, ай-һай күңел йомшагы (740, суган, аны турау); Җәй дә егет, кыш та егет, ах-ти, егет, малатса! (825, чыршы).    

Аваз ияртемнәре исә табышмаклар телендә бик актив кулланылалар: лап-лап, дөбер-дөбер, ялт-йолт, дөп-дөп, как-как, ялт-ялт, шатыр-шотыр, ялтыр-йолтыр, калтыр-колтыр, вәр-вәр, шар-шар, җем-җем, ду-ду, чарт-чарт, мөгри-мөгри, зыр-зыр, гөр-гөр һ.б. Мәсәлән:   Лап-лап тәрәзә яба (218, җил); Дөбер-дөбер итәр, дөбердәп китәр; ялт-йолт итәр, ялтырап китәр (243, яшенле яңгыр килү); Өй артында дөп-дөп кое казый (245, тамчы таму); Кара каз как-как итә, канат очы ялт-ялт итә (273, яшен яшьнәү-күкрәү); Айбикәнең киртәсе шатыр-шотыр итәдер, колагында алкасы ялтыр-йолтыр итәдер (274, яшен яшьнәү-күкрәү); Ала казы калтыр-колтыр, канат очы ялтыр-йолтыр (276, яшен яшьнәү-күкрәү); Баласы җылый вәр-вәр, борыны каный шар-шар (277, яшен яшьнәү-күкрәү); Җем-җем итәр, җемелдәп китәр (295, аҗаган); Ду-ду, ду итә, хайваннарны йөгертә, адәмнәрне тилмертә (338, буран, өермә, көрт); Чыбыркысы чарт-чарт итә, кәҗәләре сикереп китә (378, очкын); Мөгри-мөгри морт, тездән арлык көрт, ява яңгыр, исә җил (567, көшел суыру, җилгәрү); Зыр-зыр кәтәк, зырмана сорый кәтәк, бүген тор кәтәк, иртәгә бирем (582, тегермән); Гөр-гөр гөрлидер, канат йоны бурлыдыр, куш карагай төбендә канат йоны борлыйдыр (590, тегермән). Бу табышмакларның жанр үзенчәлеген тәшкил итә. Аваз ияртемнәре гадәттә тезмә фигыль составында булуына игътибар итәргә кирәк.
Кайбер табышмаклардагы беренче сүзнең тулысынча яки беренче иҗегенең парланып, кабатланып килүен күзәтергә була. Мәсәлән: Сыр-сыр сыры бар, алты төрле нуры бар, җиде кат күккә юлы бар (289, салават күпере); Тап-тап тап агач, табагачка мен агач, җитмеш агач ботагы, җиргә тия чачагы (428, колмак); Кыс-кыс кысырык, кысырыкта тыкырык (638, кавын); Җилбер-җилбер җилбер чук, аның асты кызыл чук, асылынган, салынган, кызлар шуңа ялынган (671, кура җиләге); 

Шулай ук табышмакларда ят, мәгънәсе булмаган сүзләрнең кабатлануы очрый. Мәсәлән: Очтылар казлар, оек башлары имән, татыл-тотыл җырлап баралар (556, чабагач, элекке ашлык сугу); Бәлди-бәлди күккә җитми, кара билбавы җиргә җитми (557, чабагач, элекке ашлык сугу); Күккә менә - әлә-лә, җиргә төшә әтә-тә (558, чабагач, элекке ашлык сугу); Югары менә тил-тиллит, түбән төшә тил-тиллит, ни бетмәгән тил-тиллит (560, чабагач, элекке ашлык сугу); Әлкем-салкым Әлкән кош, әләкләшеп утыра (649, чия); Әлкән-әлкән Әлкән кош, әлкәнләшеп утыра, тамагына кан килеп коса язып утыра (650, чия); Әкәм-чекәм башында кызыл тургай утыра, бүген килеп алмасагыз, китәм диеп утыра (673, җир җиләге); Ак каенның башында бөли-бөли утыра, бүген килеп алмасагыз, китәмен дип утыра (811, көзге каен яфрагы).
Шулай итеп, табышмакларда парлы сүзләр билгеле бер урын алып тора. Бу сүзләрне өйрәнеп, без тел тарихына, сүз ясалышына, лингвофольклористикага караган күп кызыклы мәгълүматлар тупладык. Фольклор телен өйрәнү лингвистикада күп кызыклы ачышлар ясый,тел тарихына яңа мәгълүматлар өсти. Әйтеп үтелгән нәтиҗәләр табышмакларның жанр үзенчәлеген тәшкил итәләр.

